
Gee my hoop (31-01-2016) 

 
Hierdie tema is baie belangrik, maar ook baie moeilik om oor te dra, want wanneer ‘n mens 
nie in nood is nie, vereenselwig jy jou nie met ‘n ander een se nood nie. (Simpatie en 
empatie) Dit is eers wanneer jy self in die nood is, dan besef jy wat dit is en dan soek jy 
hoop. 

As jy hopeloos is, dan is dit ‘n tragedie. Dan is daar vir jou geen pad om te gaan nie. 

In die Skrif is daar egter vir ons hoop. 

Yahshua was op die aarde en soos met enige een van ons, het Hy staatgemaak op hoop vir 
môre, daarom sê Hy, Hy kan Hom in alle opsigte met ons vereenselwig en medelye hê, 
daarom is Hy die perfekte Hoëpriester. 

 

Prediker 2:17  Daarom het ek die lewe gehaat, want die werk wat onder die son gedoen 
word, het my mishaag, omdat alles tevergeefs is en ‘n gejaag na wind.  

Efésiërs 6:12  Want ons worstelstryd is nie teen vlees en bloed nie, maar teen die 
owerhede, teen die magte, teen die wêreldheersers van die duisternis van hierdie eeu, 
teen die bose geeste in die lug.  

1 Johannes 5:19  Ons weet dat ons uit God is en die hele wêreld in die mag van die Bose lê.  

Lukas 6:20  Toe slaan Hy sy oë op oor sy dissipels en sê: Salig is julle, armes, want aan julle 
behoort die koninkryk van God. 21  Salig is julle wat nou honger het, want julle sal versadig 
word. Salig is julle wat nou ween, want julle sal lag. 22  Salig is julle wanneer die mense julle 
haat, en wanneer hulle julle verstoot en beledig en jul naam weggooi soos iets wat sleg is, 
ter wille van die Seun van die mens. 23  Wees bly in daardie dag en spring op, want kyk, 
julle loon is groot in die hemel, want hulle vaders het net so aan die profete gedoen.  

Johannes 16:33  Dit het Ek vir julle gesê, dat julle in My vrede kan hê. In die wêreld sal julle 
verdrukking hê; maar hou goeie moed, Ek het die wêreld oorwin.  

Johannes 14:27  Vrede laat Ek vir julle na, my vrede gee Ek aan julle; nie soos die wêreld 
gee, gee Ek aan julle nie. Laat julle hart nie ontsteld word en bang wees nie.  

Johannes 4:13  Jesus antwoord en sê vir haar: Elkeen wat van hierdie water drink, sal weer 
dors kry; 14  maar elkeen wat drink van die water wat Ek hom sal gee, sal in ewigheid nooit 
dors kry nie, maar die water wat Ek hom sal gee, sal in hom word ‘n fontein van water wat 
opspring tot in die ewige lewe.  

Matthéüs 6:19  Moenie vir julle skatte bymekaarmaak op die aarde, waar mot en roes 
verniel en waar diewe inbreek en steel nie; 20  maar maak vir julle skatte bymekaar in die 



hemel, waar geen mot of roes verniel nie en waar diewe nie inbreek en steel nie; 21  want 
waar julle skat is, daar sal julle hart ook wees.  

Lukas 12:22  En Hy het aan sy dissipels gesê: Daarom sê Ek vir julle: Moenie julle kwel oor jul 
lewe, wat julle sal eet, of oor jul liggaam, wat julle sal aantrek nie. 23  Die lewe is meer as 
die voedsel en die liggaam as die klere.  

Lukas 12:29  Julle moet ook nie soek wat julle sal eet of wat julle sal drink nie, en julle nie 
ongerus maak nie; 30  want al hierdie dinge soek die nasies van die wêreld, en julle Vader 
weet dat julle hierdie dinge nodig het. 31  Maar soek die koninkryk van God, en al hierdie 
dinge sal vir julle bygevoeg word. 32  Moenie vrees nie, klein kuddetjie, want julle Vader het 
‘n welbehae daarin gehad om aan julle die koninkryk te gee. 33  Verkoop julle besittings en 
gee aalmoese; maak vir julle beurse wat nie oud word nie, ‘n skat in die hemel wat 
onuitputlik is, waar geen dief by kom of mot verteer nie. 34  Want waar julle skat is, daar 
sal julle hart ook wees. 35  Laat julle heupe omgord wees en julle lampe aan die 
brand. 36  En julle moet wees soos mense wat op hulle heer wag wanneer hy van die 
bruilof terugkom, sodat hulle dadelik vir hom kan oopmaak as hy kom en 
aanklop. 37  Gelukkig is daardie diensknegte vir wie die heer wakker sal vind as hy kom. 
Voorwaar Ek sê vir julle, hy sal hom omgord en hulle aan tafel laat gaan en hulle kom 
bedien.  

1 Korinthiërs 2:9  maar soos geskrywe is: Wat die oog nie gesien en die oor nie gehoor en in 
die hart van ‘n mens nie opgekom het nie, wat God berei het vir die wat Hom liefhet.  

Hebreërs 2:5  Want aan die engele het Hy die toekomstige wêreld waarvan ons spreek, nie 
onderwerp nie; 6  maar iemand het êrens getuig en gesê: Wat is die mens, dat U aan hom 
dink, of die mensekind, dat U hom besoek? 7  U het hom ‘n weinig minder as die engele 
gemaak; met heerlikheid en eer het U hom gekroon en hom oor die werke van u hande 
aangestel. 8  Alle dinge het U onder sy voete gestel. Want in die onderwerping van alle 
dinge aan hom het Hy niks uitgesonder wat aan hom nie onderworpe is nie. Maar nou sien 
ons nog nie dat alle dinge aan hom onderwerp is nie; 9  maar ons sien Hom, naamlik Jesus, 
wat vir ‘n kort tydjie minder as die engele gemaak is, vanweë die lyde van die dood met 
heerlikheid en eer gekroon, sodat Hy deur die genade van God vir elkeen die dood sou 
smaak. 10  Want dit het Hom betaam, ter wille van wie alle dinge en deur wie alle dinge is, 
as Hy baie kinders na die heerlikheid wou bring, om die bewerker van hulle saligheid deur 
lyde te volmaak. 11  Want Hy wat heilig maak, sowel as hulle wat geheilig word, is almal uit 
Een; om hierdie rede skaam Hy Hom nie om hulle broeders te noem nie,  

Hebreërs 11:13  In die geloof het hulle almal gesterwe sonder om die beloftes te verkry, 
maar hulle het dit uit die verte gesien en geglo en begroet, en het bely dat hulle 
vreemdelinge en bywoners op aarde was. 14  Want die wat sulke dinge sê, verklaar dat 
hulle ‘n vaderland soek. 15  En as hulle bly dink het aan dié vaderland waaruit hulle 
weggetrek het, sou hulle geleentheid gehad het om terug te keer. 16  Maar nou verlang 
hulle na ‘n beter een, dit is ‘n hemelse. Daarom skaam God Hom nie vir hulle om hulle God 
genoem te word nie, want Hy het vir hulle ‘n stad berei.  



Johannes 14:1  Laat julle hart nie ontsteld word nie; glo in God, glo ook in My. 2  In die huis 
van my Vader is daar baie wonings; as dit nie so was nie, sou Ek dit vir julle gesê het. Ek 
gaan om vir julle plek te berei. 3  En as Ek gegaan en vir julle plek berei het, kom Ek weer en 
sal julle na My toe neem, sodat julle ook kan wees waar Ek is.  

Hebreërs 2:14  Aangesien die kinders dan vlees en bloed deelagtig is, het Hy dit ook op 
dieselfde manier deelagtig geword, sodat Hy deur die dood hom tot niet kon maak wat 
mag oor die dood het—dit is die duiwel— 15  en almal kon bevry wat hulle hele lewe lank 
uit vrees vir die dood aan slawerny onderworpe was.  

Openbaring 21:4  En God sal al die trane van hulle oë afvee, en daar sal geen dood meer 
wees nie; ook droefheid en geween en moeite sal daar nie meer wees nie, want die eerste 
dinge het verbygegaan. 5  En Hy wat op die troon sit, het gesê: Kyk, Ek maak alles nuut. En 
Hy het aan my gesê: Skryf, want hierdie woorde is waaragtig en betroubaar. 6  En Hy het 
vir my gesê: Dit is verby! Ek is die Alfa en die Oméga, die begin en die einde. Aan die 
dorstige sal Ek gee uit die fontein van die water van die lewe, verniet. 7  Hy wat oorwin, sal 
alles beërwe; en Ek sal vir hom ‘n God wees, en hy sal vir My ‘n seun wees.  

1 Korinthiërs 10:13  Geen versoeking het julle aangegryp behalwe ‘n menslike nie; maar God 
is getrou, wat nie sal toelaat dat julle bo julle kragte versoek word nie; maar Hy sal saam 
met die versoeking ook die uitkoms gee, sodat julle dit sal kan verdra.  

 

DAAR STAAN ÓÓK GESKRYWE 

